1 Jon
Jon Unda Ingiso Tutunova
Gefiria, Ana Evere.

Iesu da ambo nimbi eini, ragaro Jon, umod
emboko ea, ghaeko* 85-95 Iesu siroruturia-da
ambova end gaga gefirie. Aghajora, 2 Jon kotu
3 Jon de, fefera dabako aghade gefirie.

Jon da gefiria mo, umd fefera inono natofo
ekaresia* rova vitia, nimandu roboghami, “anda
sasingu” rirota, kotd “neno bari kokomana”
rirota, unda gaga gefirie.

Avotago, Jon da feferava, enembo dumeni
gaabee ari bee doa vitirie. Numane nendufako
kukuvirota, nimane God gaabee ari kakatoda
tamova gaa rirota, Iesu umd beago God re-
tago, nimane jo gaabee ambi re. Kotu, God
vorefuria, enembo bee siroruturia beago, jo
gaabee egegambi re.

End enembo rera, numanena namonde anda
asisi mo eini-eini jojabe gaa rirota, tamo firi
mo, eini-eini ijokoko gaa regegeta urie. Agha-
gea, tamo firida uno jo buregambi egegadora,
God anadu mema jo ambi aita rouvia gaga
regegeta urie. Amindu nimane ari-bari akuago
dumeni isaghava egegetueta, Jon tanana urie.
Jon umé numonde besiga urota, nimanda gaga
dea desaita rea, gaga fakara, kotu anogha ena
bukada rova gefirie.

Jon Enad Buka Gefiria Gagada Mendo Mane,

Ana Evere: '
1:1-4 Jon gaga tutuno uria re.

1:5-2:27 Unanade, bingoideda gaga riria re.

2:28-3:24 God da sasingu avouvi, kotd Satan da
sasingu avouvi anada gaga re.

4:1-6 Asisi daiyaghago ro-nu tanana arida gaga
re.

4:7-5:21 Keriso da natofo donu gaabee

egegasua-de, kotu daiyagha iririgasua-deda
gaga rea, tano uria re.

1:1-4 Jebuga Tumanadu Irarida Gaga Re.

1 Tutunova jebuga tumanadu irarida Gaga
vitirie. Enembo avona and Gaga ningia gaabee
adua, umé jebuga tumanadu irari baita rou-
vie. Ndmane and Gaga niningiguturere, kotd
ana Gaga dibemi gigigea, ingomi ririkiguturere.
2 End Gaga, and Iesu re. Umoé God Afa na
ninenguturieta furia, isagha urieta, ndmane
gigiguturere. Jebuga Tumanadu Irari seibe God
Afadava vitiria, and umé re. Namane umonu
gigiguturere-gea, nimandu minono reisi-rere.
3 Nimane fura namonde danode takembea, na-
monde anda God Afade, unda mendi Iesu Keriso
de dano uumo egegadi rirota, namane donu
gigiguturera, kotu niningiguturera-nu, minono
rirota vitere. 4 Ndmane end ingiso nimandu reisi-
gefera-da bee mo, nimane furda namonde dano
takembadi-gea, namonde dano gangoro egegaita
rea, reisi-gefere.

1:5-10 God Umé Unanada Ruru Re.

5 Avore, namanda Iesu dava niningiguturera
gaga, enanu nimandu reisi-rere. God umo unana
re. Undava bingoi tefo re. 6 Aghd-gea, na-
monde amd God de uumo ari gaa rirota, ari-bari
akokogonu egegadora, namonde gavera rirota,
gaa bee jo ambo-ambo ambi aita rosore. 7 Tago,

namonde amd God de dano unda unanava
iririgadora mo, namonde amdé uumo danode

ririkurota, unda mendi Iesu da tatangumi na-
monde anda ari-bari akokogo seghaita rouvie.

8 Atd namonde andava ari-bari akokogo tefo
gaa regegadora, ana namonde andufako kuvi-
raita rosore. Koti namonde andava gaa bee
eini tefo re. 9 Avotago, namonde anda ari-
bari akokogonu God dava karigadora, umg aito
taubana fugiturota, unda bee gajituria-nu ambo-
ambo urota, namonde anda ari-bari akokogo
dano seghea, nundubea gia, doaita rouvie. 10 Ata
namonde amd ari-bari akokogo ambi, taubana
nuenembo ari gaa regegadora, namonde agha
urota, God umo gavera rari gaa regegaita rosore.
Agha egegadora mo, God da Gaga namonde anda
neno rova jo irambi re.

2

2:1-6 Namonde Anda Sonemba Kato Iesu
Keriso, Umo Re.

1 Anda neno bari sasingu, rourogo ari-bari
akokogo egegara-degea, nimandu end ingiso rei-
gefere. Avotago, enembo eini avona ari-bari
akuago adua mo, namonde anda sonemba kato

dinunu tefo, Iesu Keriso na umo God Afada
dibeva soraita rouvie. 2Umo undufako namonde
anda ari-bari akokogoda bouvu bua, mema

itatama urota, anadu ambubuturia-du, God na-
monde anda ari-bari akokogo, kotd enembo
nanjogoda ari-bari akokogo nundubea gia doari

inono re. ) o
3 Namonde amd God da agho dari kaifa urota

iririgadora mo, umd tanana ea vitera, and na-
monde amo tanana rosore. 4 Avotago, enembo
avona, “Amo God gari re.” rirota, God da agho
dari jo kaifa ambi adua mo, umé and gavera kato
re. Undava gaa bee ari, ana tefo re. 3 Atd enembo
avona God da gaga ambo-ambo egeguturota
gigigadora mo, tanana egege, nimane God neno
bua goghd eta rousue. Namonde amd God
de dano takembea vitera-nu gia, tanana arida
emboro ana evere. 6 Enembo avona, “Amod God
gha takembea vitere.” rirota mo, umo Iesu Keriso
da donu eta uria aghago, nuenembo ambo-ambo
ae!

2:7-17 Namonde Amé God Da Natofo Ea,
Kokomana Neno Bubugasira-Da Gaga Re.

7 Anda neno bari kokomana, amo nimane ena
agho darinu ambo-ambo egegadi rea, nimandu
rei-gefere. Tago, end agho dari jo reka irambi
re. Nimane seibe neno kaverea, end agho dari
niningiguta reisi-foravore. 8 Avotago, anona
nimandu rera mo, end agho dari reka aghago
re. And agho darida bee mo, Keriso dava, kotu
namonde andava isagha rouvie. Aghd ueta,

2:7 Jon 13:34

bingoi iya sidara ueta, unana bee tutuno ea, rei-
janimbutue.

9 Enembo avona, “Amd unana rova vitere,”
rirota, unda komana, gaa bee ari kato neno
bambi adua, umd and gavera kato re. Umo
bingoi rova vitiria, aghagonu oreki beago, bingoi
rova vitie. 10 Ata umd avona unda komana
eini neno badua, umo unanada rova irirota, ari
taubana nuenembo urota, unda komana eini
jo kuvirota, ari-bari akuago ambi aita rouvie.
11 Tago, umd avona unda komana eini neno
bambi adua, umd bingoi rova irirota, bingoimi
unda dibe gajota, emboro taubana jo gambi ya
serigaita rouvie.

12 Anda sasingu, God na Iesu da ragarova,
nimanda ari-bari akokogo nundubea gia
dotuturia-du, nimandu end gaga rei-gefere.

13 Afa mane, God tutunova vitiria, ana nimane
tanana ea viteravore. Amindu, amd nimandu
ena gaga rei-gefere. Yarata aririkoko, nimane
Satan de mene-mene ea, umonu dea, ekami fatia
jijireguturera-du, amd nimandu end gaga rei-
gefere.

14 Anda sasingu, nimane God Afa gari re.
Kotd, unda irari nimane tanana rosoravore.
Amindu rea, amé nimandu end gaga rei-gefere.
Afa mane, God tutunova vitiria-nu, nimane
tanana ea viteravore. Amindu, amd nimandu
end gaga rei-gefere. Yarata aririkoko, God da
gaga nimanda neno rova irieta, nimane ano ea,
Satan de mene-mene ea, umonu ekami fatia
jijireguturera-du rea, amo nimandu end gaga rei-
gefere.

15 Mania enda etova eini-eininu, kotu ena
endada irarinu neno bubugata! Enembo avona
endava eini-eininu neno bubugadua, God jo

neno bambi aita rousue. 16 Endada eini-eini
rera, and evere. Tamo firida uno eini-eini

dibemi gerurota muu undaride, endada eini-eini
nanjogodu gangoro urota, raga raridedu rere.
Ena eini-eini mane, and endada tofo re. Jo Afa-

davareta furambi eta rouvie. 17 End enda etova
eini-eini nanjogo enemboda uno eta rousua-de,

endade dano manjaita rouvie. Tago, enembo
avona God da unonu ambo-ambo eta rousua,
numane jebuga tumanadu iririgaita rousue.

2:18-27 Keriso Da Gitofo Ambova Furaita
Rouvia-Da Gaga Re.

18 Anda sasingu, fefera etia banuna aita rou-
vie. “Ambova embo jojabe eini erea, Keriso
gha gitofo aita rouvie,” regeguturieta, nimane
niningigutureravore. Avore, oreki enembo oru-
abe seibe erea, Keriso de gitofo rousue. Agha
ueta, namonde amd gia tanana rosore, feferada
banuna etia utuvako rouvie. 19 End enembo rera,
numane sei namonde vitare. Tago, numane jo
namonde uumo righia goghdé ambi re. Agha-
gea, namonde amo doa serigea, airo vitie. Ata,
nimane namonde uumo righia goghd asua mo,
namonde danode iririgasire. Tago, nimane na-
monde amo doa seriguturieta, enembo oruabemi
gia tanana rousua mo, numane jo namonde
takembea irambi re.

20 Ata, Keriso na nimandu unda Asisi Kakaranu
ututurieta, bubugutureravore. Agha-gea,

nimane dano gaa bee tanana urota viteravore.
21 Amd, nimane gaa bee jo tanana ambi irari,
aghago nundubuturota, end gaga gembambi re.
Tago, amo nimandu end gaga rei-gefera-da bee
evere. Nimane gaa bee seibe ningia viteravore.
Kotu, gaa beeva gavera jo sirorea furambi eta
rouvia beago, nimane gari re.

22 Atd, nundubea gigige, gavera kato mo,
avouvi? “Embo God da utaita riria, and jo Iesu
irambi re,” avona radua, ana gavera kato rera,
ana umo re. Enembo aghago mane and Keriso
da gitofo re. Numane God Afa unda Mendi ghadu
injigha eta rousue. 23 Kotu enembo avona God da
Mendidu injigha adua, unda numamodu beago,
injigha aita rouvie. Avotago, enembo avona neno
kaverea, God da Mendidu gangoro urota, “Ororo,
kaiva kaiva,” radua, umd agha urota, God Afadu
beago, dabako aghagonu aita rouvie.

24 Amindu rea, tutunova gaga donu
niningiguturera, ananu do-gea, nimanda neno
rova irota, gaabee urota iririgadi! Agha
egegadora, nimane God Afade unda Mendide
dano takembea iririgaita rosoravore. 25 Kotu,
Keriso da namonde andu utaita rea, be gajituria,
ana jebuga tumanadu irari re.

26 Am9, nimane kuvia bua, emboro kasava
ititigasua enembonu nundubuturota, end gaga
rei-gefere. 27 Atd nimandu, Keriso na unda
Asisi nu ututurieta bubugutureravore. Nimane
Asiside dano iririgadora mo, enembo einimi
nimane irugari-du mema jo ambi egegaita roso-
ravore. Anada bee mo, unda Asisimi irugutu-

aveta, nimane eini-eini dano gia, tanana eta
rosoravore. Kotd, unda donu irugeta rouvia,
ana jo gavera irambi, gaa bee re. Amindu Asisi
Kakarada irugarinu ambo-ambo urota, Keriso de
dano iririge!

2:28-3:10 God Da Sasinguda Irari Eghd Re.

28 Avore, anda sasingu, rourogo Iesu kaverea
furaita rouvia feferava, meka gigigara-degea
rirota, tumo jard ea, Iesu de dano takembea
iririgadi rere. 29 Avore, Keriso, umd taubana,
undava dinunu tefo re. Amindu enanu gia gogho
egege! Enembo avona ari taubana nuenembo
egegadua, nimane dano God da sasingu re.

1God Afada neno bari jojabe namonde andava
iruguturia-nu nundubea gigige! Umd namonde
amd neno bua, unda sasingu ari-du ririeta,
namonde amd unda sasingu ea vitere. Atd, tamo
firida uno eta rousua enembo, nimane God jo
gia tanana egegambi re. Aghd-gea, namonde
amo beago, numane jo gia tanana egegambi vitie.
2 Anda neno bari kokomana, oreki namonde
amo God da sasingu ea vitere. Tago, fefera am-
bova namonde anda garide iraride daiyaghago
aita rouvia, namonde amo jo gia goghd ambi
vitere. Avotago, dabako tanana rora, and evere.
Keriso da kaverea furaita rouvia feferava, umag
daiyaghagoro ananu gaita rosora aghade, na-
monde amo beago eto-bato umongo ea, iririgaita
rosore. 3 Avore, namonde amd umongo aita

3:1 Jon 1:12

rora-nu avona nundubuturota, kaifa gigita urota
iradua, umo Iesu da daiyagha vitia aghagonu
urota, ari-bari akokogoda emboro dano serigaita

rouvie. ) ) o
4 Enembo avona ari-bari akuago eini adua,

umo dinunu ea, God da Agho Dari bejaita rouvie.
Anada bee mo, Agho Dari bejarida emboro mo,
ari-bari akokogo ari re. 5 Ata nimane reisi-
geroravore. Keriso umd enemboda ari-bari
akokogo seghaita rea furie. Kotd undava ari-bari
akuago eini tefo re. 6 Aghd-gea, enembo avona
Keriso gha dano takembadua, ari-bari akokogo jo
ambi aita rousue. O ari-bari akokogo eta rousua
enembo, and nimane Keriso jo gambi, kotd jo
tanana egegambi re.

7 Anda sasingu, rourogo enembo dumenimi
nimane kofiri ea bua, emboro akuagova yauve-
degea rere. Enembo avona ari taubana nuen-
embo adua, umo eto-bato Keriso da vitia aghago,
taubana dinunu tefo iraita rouvie. 8 Atd, enembo
avona ari-bari akokogo urota iradua mo, umo
ana Satan da tofo ea irirota, agha aita rouvie.

Anada bee mo, tutunova reta reifia, Satan umo
ari-bari akokogonu uta furie. Amindu, God da
Mendi umé Satan da donu urieta siroruturia,
kotu donu eta rouvia, ananu data bejari-du rea,

furie.
9 Enembo avona God da sasingu egegadua mo,

numane jo ari-bari akokogo urota iririgambi aita
rousue. Anada bee mo, God unda jebuga, kotu
unda iraride, unda sasinguda neno rova itia,
umo nimanda afa ea vitie. Amindu rea, enembo

3:5 Jon 1:29

avona God da sasingu ea vitia, numanena ari-
bari akokogo ari jo inono irambi re. 10 God
da sasingu mo avouvi, kotd Satan da sasingu
mo avouvi, and tanana arida emboro egha re.
Enembo avona ari-bari akokogo eta rousua, o
nimanda kokomana neno bambi eta rousua,
numane jo God da sasingu irambi re.

3:11-18 Neno Mino-Mino Barida Gaga Re.
11 Gaga tutunova ririeta niningiguturera, and

evere. Namonde amo neno mino-mino rururota
iririgore! 12 Namonde amd jo Kein da uria

aghago amb1 egegasire. Umd Satan da tofo ea
irirota, unda ikoko Abel derurieta ambubuturie.
Umo aghd uria-da bee mo, unda donu eta uria
anda dano akuago re. O unda ikoko umé ari

taubananu eta urie. o
13 Amindu, anda ikoko mendi, ariri gharovu,

endava enembomi, nimane injigha egegutu-
radua, mania mana-mana egegata! 14 Namonde
amo0 amburariva reta furera, jebugada rova
terua vitera-nu gia, tanana rosore. Anada bee
mo, namonde amo ikoko mendi ariri gharovu
neno rururota vitere. Atd, enembo avona unda
ikoko mendi ariri gharovu neno bambi eta
rouvia, umo amburarida ano jo serigambi vitie.
15 Kotu, avona unda ikoko mendi ariri gharovu
injigha eta rouvia-mi, seibe neno rova unda
ikoko mendi dasueta amburasua aghago nun-
dubeta rouvie. Atd, namonde amg reisi-gerore,
enembo avona unda ikoko mendi ariri gharovu
data amburadua, umé jebuga tumanadu irari

3:11 Jon 13:34  3:12 Gen 4:8 3:14 Jon 5:24

jo bambi aita rouvie. 16 Keriso namonde
amo daiyagha neno bua, mema itatama uria,
ananu nundubuturota, namonde amd neno
barida aito gia goghd egegore! Iesu eghd urie.
Umo namonde andu rea, furia ambubuturie.
Amindu rea, namonde amd beago, ari dabako
aghagonu urota, namonde anda ikoko mendi
ariri gharovudu rea ambubugasire! 17 Makasi
embd eini baimanagha irota, unda ikoko mendi
ariri gharovu einimi jo sonembambi irirota,
“Amd God neno rei-rurore,” radua, umo gavera
raita rouvie. Umd God da unonu urota, unda
ikoko mendi sonembasue-tago, jo sonembambi
re. 18 Anda sasingu, namonde amd bemi, mino-
mino, “Neno rei-rurore.” rirota, ivatava itambi
adora, and jo emboro taubana irambi re. Na-
monde andava neno bari iradua mo, namonde
enembo sonembuturota, ivatava ititurota-gea,
namonde anda neno bari isagha ata, enembo

gigigoe!

3:19-24 God Da Dibeva, Namonde Amo
Taubana Ra, O Sembago Ra, Ananu Itatama
Egegore!

19 Avore, namonde amd aghd egegadora mo,
namonde tanana aita rosore, namonde amo God
da gaa bee bua vitera, kotd unda dibeva tumo
jard urota vitere. 20 Aghd-gea, namonde anda
neno roomi, “Arii, amo dinunu etore,” agha
itatama adora mo, namonde jo oru ambi aita
rosore. Anada bee mo, God na eini-eini dano rei-
gerue. Kotd, unda namonde andu neno mema

eta rouvia, and jojabe re, mema namonde anda
neno rova vitia seghari inono re.

21 Avore, anda neno bari kokomana, namonde
anda neno rooda nundubariva ari akuago eini
tefo iradua, namonde amod ano ea, God da dibeva
jijiregaita rosore. 22 Aghade, namonde amg eini-
eini dodu benunu adora, utota, namonde amo
bubugaita rosore. Anada bee mo, namonde amd
unda gaga, koti unda unonu ambo-ambo egegeta
rosore. 23 Kotd, God donu egegari-du riria,
and evere. Namonde amd, unda Mendi Iesu
Keriso da donu egegari-du riria, ananu urota,
umonu gaabee urota, mino-mino neno rururota
iririgore! 24 Enembo avona God da gaga ambo-
ambo adua, umd God gha takembea irirota, God
beago, ungd iraita rouvie. Kotu, God unda
Asisi namonde andava ututurieta bubuguturera-
mi rei-irugutue, God namonde danode vitie.

4

4:1-6 Asisi Daiyaghago Ananu Tanana Arida
Gaga Re.

1 Anda neno bari kokomana, enembo oruabe,
nimane God da Asisimi sonembutuaveta, mi-
nono rari gaa reta rousue. Amindu jajari ea gigi-
gadi rere. Numane mo, God da Asisimi sonembu-
tuaveta minono reta rousua, ai taimumi sonem-
butuaveta reta rousua? Ananu nundubea gigige!
Anada bee mo, feroveta gavera kakato oruabe,
Satan da unonu raita rea, iiava roo enda nanjo-
godava minono reta rousue. 20 enembo dumeni

3:23 Jon 13:34; 15:12, 17

mo, God da Asisimi irugutuaveta, minono reta
rousue. Atd, God da Asisi gia tanana arida
emboro evere. Enembo avona bemi karigea,
“God da Mendi Iesu Keriso furia, enembo bee
ea, end endava siroruturie,” aghd radua mo, gaa
bee re. Umd God da Asisimi sonembuturota,

raita rouvie. 3 Atd enembo avona Iesu da endava
siroruturia gaganu gambi gaa radua, umo God da

Asisi jo bambi re. Umd Keriso da gitofoda asisinu
bua, unga irirota, amindu kivu aita rouvie. Iesu
Keriso da gitofo furaita rouvia, and seibe ririeta
niningigutureravore. Ana gitofo etia, oreki eve
vitie.

4 Avotago, anda sasingu, nimane God da natofo
ea viteravore. Agha-gea, feroveta gavera kakato
nimanena ekami fatia jijiregutureravore. Anada
bee mo, nimanda rururera Asisi, umo anogha re.
Ata endava enembomi rururia asisi jo aghago
irambi re. 35 And enembo, numane endada
buro, tamo firida uno, kotd endada nundubari,
anada gaganu reaveta, end endava vitia enembo
nimanda gaganu ningita rousue. Anada bee
mo, numane endada tofo re. 6 O namonde
amo mo, God da tofo re. Enembo avona God
tanana rouvia-mi, namonde anda gaga ningita
rousue. Tago, enembo avona God da natofo ambi
vitia, nimane jo namonde anda gaga ningambi
eta rousue. Aghd egeguturota gigigadora mo,
enembo avona gaa beeda asisi rururia-de, kotd
enembo avona gaverada asisi rururia-de dano,
namonde am¢ isaghava tanana egegaita rosore.

4:7-21 Neno Barida Ruru, Anda God Umo Re.

7 Anda neno bari kokomana, namonde amoé
mino-mino neno bubugore! Anada bee mo,
neno bari God dava reta futa rouvie. Amindu,
nuimanda kokomana neno bubugeta rousua en-
embo, nimane God tanana ea, unda sasingu
ea vitie. 8 Atd, nuimanda kokomana jo neno
bambi eta rousua enembo, nuimane God jo
tanana ambi re. Anada bee mo, God umo

neno barida ruru re. 9 God unda neno bari
daiyaghagoro, ananu namonde andu iruguturia,

ana evere. Namonde amdé unda Mendi da
ragarova jebuga tambua bubugari-du nundubu-

turota, unda Mendi dabakonu ninenguturieta
endava furie. 10 Neno barida bee, ana evere.
Namonde amo jo God neno bambi irieta, unona
seibe namonde amonu neno rururota, namonde
anda ari-bari akokogo nundubea gia doaita rea,
unda Mendi ninenguturieta furia, unda tamonu
ari-bari akokogoda mino utua, ambubuturie.

11 Anda neno bari kokomana, God namonde
amo neno rururota, agha uria-du, namonde amo
mino-mino neno bubugasire 12 Enembo einimi
God jo unda dibemi gambi vitie. Avotago,

namonde amd mino-mino neno rururota iriri-
gadora, God undufako namonde anda neno rova

buro urota, unda neno bari namonde anda neno
rova baria jojabe aita rouvie.

13 God unda Asisi ututurieta bubuguturere-
gea, namonde amd neno roomi nundubuturota,

tanana rosore: namonde amo God de dano
vitere. Kotu God beago, namonde danode vitie.

14 Kotd, endava enembo nanjogo sonembota

4:12 Jon 1:18

jejebugari-du rea, God Afa unda Mendi ninengu-
turieta furia-nu gia, unda bingd namanena en-
embodu isagha eta rosore. 15 Enembo avona,
“lesu, God da Mendi re,” radua, umé God
gha danode irota, God unda neno rova iraita
rouvie. 16 Aghd-gea, God na namonde amod
neno daiyagha buta rouvia, ananu tanana urota,
gaabee eta rosore.

God umo neno barida ruru re. Amindu, avona
neno rururota iradua, umdé God gha danode
irota, God unda neno rova iraita rouvie. 17 Avore,
God namonde anda neno rova irirota, unona ata,
neno barimi namonde anda neno rova baria,
beda aita rouvie. Anada bee mo, unda uno,
namonde amd endava eto-bato umongo irirota,
irurari feferava, jo oru ambi, ano egegasire.
18 Avotago, gigige! God umd namonde amo
neno buta rouvie. Unda neno bari jojabe
itatama urota, umonu mino-mino neno rururota,
namonde amd jo undu oru ambi eta rosore.
O, namonde amd unda neno bari jo tanana
ea goghd ambi iririgadora, Irurari Feferava na-
monde andava mema utarinu nundubuturota,
oru egegasire.

19 God umd sei namonde amo neno rururie.
Amindu rea, namonde umod neno buta rosore.
20 Fnembo avona, “Amd God neno rei-rurore,”
rirota, unda ikoko mendi o ariri gharovu eini
injigha adua, umé gavera kato re. Anada bee
mo, namonde amd ikoko mendi o ariri gharovu
dibemi gita rosora-nu, neno bambi egegadora,
namonde amé God dibemi gambi eta rosora
beago, neno bari jo inono irambi re. 2! Koty,



1Jon 5:1 xvi 1 Jon 5:6

agho dari Keriso da namonde andu ututuria, ana
evere. Enembo avona God neno rururota mo,
unda ikoko mendi o ariri gharovu beago neno
bae!

)

5:1-5 Namonde Amé Iesu Nu Gaabee Ege-
gadora, Ano Egegaita Rosore.

1 God na Iesu enembo sonembari-du rea,
ninenguturieta furia-nu avona gaabee rouvia,

umd seibe God da mendi o ariri ea vitie. O
enembo avona God Afa neno buta rouvia, umag

God Afada sasingu beago, neno buta rouvie.
2 Avore, namonde amoé God neno bua, unda Gaga
kotu Agho Dari kaifa rosora-mi, unda sasingu
beago neno reisi-rurora-nu tanana rosore. 3 Kotu
namonde amod God neno buta rosora mo, umonu
neno rururota, unda Gaga koti Agho Darinu
kaifa urota iririgore! Kotu, unda Agho Dari
namonde anona ambo-ambo ari inono re. Jo
fakara irambi re. 4 Anada bee mo, nimane God
da sasingu Iesu Keriso gaabee eta rosora-mi,
irari akokogo endava vitia-da anonu nimanena
dedegadi jabura ata, ekami fatia jijiregari inono

re. S Endava vitia enemboda ano avona dea
ekami fatia jirari inono ra? Enembo avona God

Embd eini ninengota furari-du riria, ana Iesu nu
gaabee eta rousua-mi, nenuka aita rousue.

5:6-12 God Afadava Yarida Emboro Dabako,

Iesu Re. ) ) )
6 Iesu Keriso rera, umg tatangude uvude furie.

Unda tano and, uvu tatangughami iruguturieta,

5:3 Jon 14:15

namonde amo tanana rosore, umo God da Mendi
re. Umo uvumi daiyagha bafutaito uria, kotu
unda tatangu daiyagha avereguturota ambubu-
turia, ananu gia, namonde amd tanana rosore,
umo God da Mendi re. Kotu, God da Asisi beago,

Iesu umo God da Mendi ananu namonde andu
irugeta rouvie. Anada bee mo, God da Asisi, umo

gaa beeda rurure. 7-8 Avore, tano dano bakodemi
irugeta rouvia mo, Iesu umé God da Mendi re.
Ana tano bakode retora and, God da Asisi, uvu
kotu tatangu re. Atd numane bakodeda irugari
dabako re. Numanda irugeta rouvia mo, Iesu

umo God da Mendi re.
9 Avore, enembomi donu reta rousua-nu, na-

monde amod ningia gaabee eta rosore. Tago, God
da reta rouvia, and anogha re. Amindu God na
Iesu unda Mendi nu iruguturota, donu uria-nu,
namonde amd gaabee ea goghd egegore! 10 Ata
enembo avona, God da Mendi gaabee adua mo,
tofo unda neno roomi, God unda Mendi du donu
reiria-nu gaabee eta rouvie. O enembo avona

God da gaga jo gaabee ambi adua, umd God
undufa unda Mendi dava donu riria, ana gavera
gaa rirota vitie. 11 God unda Mendi du gaga donu
riria, and evere. God namonde andd jebuga

tumanadu irari ututuria-da emboro dabako and
unda Mendi re. 12 Amindu, enembo avona God

da Mendi bua vitia, umé jebuga seibe bua, unga

danode vitie. Ata enembo avona God da Mendi
jo bambi adua, umd jebuga beago, jo bambi aita

rouvie.
5:13-21 Jebuga Tumanadu Irarida Gaga Re.

5:11 Jon 3:36

13 Nimane God da Mendi nu gaabee eta rosora
enembomi, seibe jebuga tumanadu irari tambua
bubuguturera-nu, tanana egegadi rea, end ingiso
rei-gefere. 14 Namonde amdé God da dibeva
ano ea, tumo jara ea jireta rosore. Anada bee
mo, namonde tanana eta rosore: namonde God
da unonu aita nundubuturota, eini-eini dodu
benunu adora, umé ningaita rouvie. 15 Kotu na-
monde amo fefera domi benunu ari, umo seibe
nghai javea ningita rouvie. Avore, namonde
amo ananu gia tanana urota, itatama eta rosore.
Namonde am¢ undava dodu benunu ari, umo
ututa rouvie.

16 Namonde am¢ ari-bari akokogo dumeni
eta rosora anami, jo jebuga tumanadu irari
barida emboro gajambi aita rouvie. Avore, inda
komana gaabee ari kato einimi ari-bari akuago
aghago eini urota gadora mo, undu rea, God dava
benunu ege-gea, unda jebuganu inda komana-
dava utoe. Avotago ari-bari akuago eini vitia-
nu urota iririgadora mo, anami ata, namonde
amo jebuga tumanadu irarida emboro kasovi-
gaita rosore. Avore, inda komana end ari-bari
akuago aghago rera, ananu urota gadora mo,
im6 undu benunu adi jo rambi aita rore. 17 Ari-
bari akokogo nanjogo, dano akokogo re. Tago,
dumeni egegeta rosora-nu karigadora mo, God
na nundubea gia doata, jebuga barida emboro jo
kasovigambi aita rosore.

18 Atd namonde amd tanana rosore. God da
sasingu jo ari-bari akokogo urota, irambi aita
rousue. Anada bee mo, nimane God da Mendimi
kaifa urota, Satan jo fura nimane kukuvirota,

ari-bari akokogo ambi aita rousue. 19 Kotu na-

monde amé_ tanana rosore. Enembode, roo enda
nanjogo vitia-de dano, Satan na kaifa ueta vitie.

Avotago, namonde amd God da tofo re. 20 Kotu,

namonde amo tanana rosore. Namonde amg
God beenu gia tanana ari-du rea, God da Mendi

furia, namonde andu beforo garinu ututurieta,
namonde amd dibe fangea, God avouvi ananu

tanana urota vitere. Oreki namonde amo God
de dano takembea vitere, kotu unda Mendi Iesu

Keriso beago namonde vitere. Umd God bee re.
Kotu jebuga tumanadu irarida ruru, umo re.

21 Anda sasingu, rourogo, ingomi uubu ari
god manenu tumogha bai egegara-degea rere.
Nendufa kaifa urota, god gavera mane doa
serigadi rere! Avore, anda gaga tano evere. Yata
bua gigige!

